
						El Vikifontaro

					

					


					
					
					Ĉi tiu paĝo ne estas provlegita


Li ordonis al la ĉambelano sekvi lin al la supraj
ĉambroj de la turo.

Ne koniginte sian alvenon, li eniris la ĉambron de
Blankaflor0, puŝmalfermis la fenestrojn, por ke la klara
lumo povu lumigi la du dormantojn kaj aliris al la
lito; sed kiel miris la emiro, ĉar vidante Florison, li
ne sciis, ĉu tiu estas fraŭlo au fraŭlino, tiel bela estis
lia vizaĝo. Li ordonis al la ĉambelano sublevi la litkovrilon,
kaj rimarkante, ke tie kuŝas fraŭle vestita persono,
li tiel furioziĝis, ke neeble li povis eligi unu vorton.
Li jam levis la glavon por mortigi ambaŭ, kiam ili
vekiĝis.

Jen staris la terura emiro kun brilanta glavo.

—Kiel vi estas tiel trosentima—, li parolis, —insulti
min en tia maniero? Sciu, ke via lasta horo
alproksimiĝis.

—Kompaton!— diris Floriso, ŝi min amas pli ol
ĉiujn vivantojn, kaj mi amas neniun krom ŝin. Nenies
amo estis kiel la nia—. Kaj li petegis al la emiro, ke
li indulgu ilin ambaŭ, aŭ ke li kunvoku la juĝojn de la
lando, esperante, ke kompatemaj homoj troviĝus, kiuj
bonvolus pledi ilian aferon.

La emiro ne eningigis sian glavon kaj igis konduki
la kulpulojn en sian salonon, kie ili estus juĝotaj. La
plej altaj eminentuloj kunvenus: reĝoj, dukoj, grafoj,
baronoj kaj aliaj altranguloj en multenombra amaso.
Ĉi tiu salono estis tiel vasta kaj tiel multekosta, ke tiu
de la troja reĝo Priamuso ne povus esti komparata kun
ĝi. Ĝi estis longa unu mejlon kaj same larĝa; ĉiuj
kolonoj estis el pura kristalo.

Kiam la tuta korteganaro estis kune, tuj aperis la
emiro. Li sidiĝis sur sia ora trono, ordonis, ke ĉiuj
silentu kaj parolis:

